
POU ONORE JOUNEN VETERAN YO, GOUVÈNÈ HOCHUL SIYEN LEJISLASYON 
POU SIPÒTE EWO YO KI TE SÈVI PEYI NOU AN  

  
Lejislasyon S2623A/A4751A bay avi sou opòtinite travay pou veteran andikape yo  

  
Lejislasyon S8150/A8476 la etabli yon pwosesis ki gen entansyon pwoteje benefis 

veteran yo resevwa  
  

Lejislasyon S1889/A29 la deziyen Eta Nouyòk kòm yon Eta Purple Heart  
  
  
Pou onore Jounen Veteran yo, Gouvènè Kathy Hochul te mete aksan sou yon 
lejislasyon li te siyen dènyèman pou montre apresyasyon eta a pou sèvis ak sakrifis 
veteran Nouyòk yo. Pake lejislatif la deziyen Eta Nouyòk kòm yon eta Purple Heart (Kè 
Mov), tout pandan l ap elaji opòtinite travay pou veteran andikape yo epi pwoteje 
benefis veteran yo resevwa.  
  
"Veteran ak sòlda nou yo te pran desizyon dezenterese pou yo te pran angajman pou 
pwoteje nasyon nou an ak libète nou yo", Gouvènè Hochul te deklare. "Lè yo siyen 
pake lejislatif sa a, li asire ke moun ki te sèvi peyi nou an ap fè fas ak mwens baryè pou 
jwenn travay ak benefis epi yo pral onore yo kòmsadwa pou angajman yo anvè peyi 
nou an."  
  
Komisè Depatman Sèvis Veteran Eta Nouyòk (New York State Department of 
Veterans' Services) la, Viviana M. DeCohen, te deklare, "Mezi sa yo ranfòse pwomès 
nou fè ak chak moun ki te mete inifòm nasyon nou an: ke y ap onore sèvis yo, y ap 
pwoteje benefis yo, epi y ap elaji opòtinite yo – pa diminye – nan lavi sivil la. Lè yo 
pwoteje benefis yo touche, lè yo elaji chemen pou jwenn yon travay ki gen sans pou 
veteran andikape yo, epi lè yo onore ofisyèlman ewo Purple Heart kouraje nou yo, 
Nouyòk ap pwouve yon lòt fwa ankò ke rekonesans dwe mache ak aksyon. Nou 
remèsye Gouvènè Hochul pou alyans solid li ak paske li defann règleman ki respekte 
diyite, pwoteje moun ki te sèvi yo, epi asire ke chak fanmi veteran ak militè nan eta nou 
an jwenn sipò ak pouvwa."  
  

Kounye a, anba seksyon 55-c nan Lwa Fonksyon Sivil (Civil Service Law) la, Komisyon 
Fonksyon Sivil la ka kreye jiska 500 pozisyon ki elijib pou veteran andikape yo — 
majorite ladan yo poko ranpli. Lejislasyon S2623A/A4751A a fèt pou ogmante 



konsyantizasyon sou disponiblite opòtinite travay pou veteran andikape yo lè li egzije 
Depatman Sèvis pou Veteran (Department of Veterans’ Services) pou yo anplifye 
enfòmasyon sou opòtinite travay sou entènèt. Pwojè lwa sa a egzije tou pou ajans sèvis 
pou veteran lokal yo enfòme veteran yo sou disponiblite travay anba seksyon 55-c nan 
lwa sèvis sivil la.  

  
Manm Asanble Jenifer Rajkumar te deklare, "Pa gen anyen mwen respekte plis pase 
kouraj moun ki riske lavi yo pou peyi nou an. Se poutèt sa mwen te goumen pou pwojè 
lwa mwen an—ki siyen jodi a pou l vin lwa—pou louvri pòt opòtinite pou veteran 
andikape ki te defann libète nou an. Youn sou senk veteran nan Nouyòk ap viv ak yon 
andikap ki gen rapò ak sèvis—plis pase 120,000 ewo ki pral kounye a gen plis aksè a 
bon travay ak opòtinite ekonomik. Lwa sa a fè Nouyòk yon lidè nasyonal nan konekte 
ewo nou yo ak bon travay ak sekirite ekonomik. Nan Jounen Veteran sa a, nou renouvle 
angajman nou pou asire ke chak veteran gen opòtinite, diyite ak sipò yo te merite atravè 
sèvis yo a."  
  
Lejislasyon S8150/A8476 la etabli yon pwosesis ki gen entansyon pwoteje benefis 
veteran yo resevwa. Detounman pansyon, ak vòl lòt benefis, se yon pwoblèm 
popilasyon veteran yo ap fè fas ak li depi lontan. Lejislasyon sa a pwoteje veteran yo 
kont fwod ak reprezantan ki pa akredite; li mete yon penalite sivil ki rive jiska 10,000 
dola pou vyolasyon; li etabli krim deli klas A ki se reprezantasyon yon veteran ki pa 
akredite; epi li etabli yon fon sèvis pou veteran ki gen ladan tout penalite sivil yo kolekte 
pou vyolasyon lwa sa a. Fon an pral sèvi pou bay sibvansyon bay òganizasyon sèvis 
veteran sètifye ki ede veteran yo prepare epi prezante reklamasyon pou benefis yo.  
  
Manm Asanble Steve Stern, te deklare, "Antanke Prezidan Komite Afè Veteran 
Asanble Eta Nouyòk la, mwen remèsye Gouvènè Hochul paske li te siyen pwojè lwa 
mwen an pou pwoteje veteran yo kont move aktè k ap eseye pwofite sou yo lè yo 
mande peman pou sèvis yo san akreditasyon apwopriye nan men Depatman Afè 
Veteran Etazini an. Lwa ki Gouvène Reprezantan ki pa Akredite k ap fè Fwod 
(Governing Unaccredited Representatives Defrauding, GUARD) nan benefis VA pral 
ogmante penalite sou moun ak antite ki aji an vyolasyon lalwa federal ak eta, epi asire 
ke eskamotè yo pa pwofite sou gason ak fanm brav ki fè anpil sakrifis pou pwoteje gran 
nasyon nou an."  
  
Lejislasyon S1889/A29 la deziyen Eta Nouyòk kòm yon eta Purple Heart, pou onore 
veteran konba yo pou sèvis ak sakrifis yo te fè pou peyi a ak pou Eta Nouyòk.  
  
Senatè Eta Jacob Asbhy te deklare, "Depi Revolisyon Ameriken an, Empire State la 
te jwe yon wòl santral nan zafè militè nasyon nou an. Lè nou ofisyèlman make Nouyòk 
kòm yon eta Purple Heart, nou ouvri nouvo opòtinite pou komemore kouraj gason ak 
fanm nou yo ki, tanzantan, tabli estanda pou sèvis ak sakrifis. Mwen rekonesan anvè 
Manm Asanble McDonald ak Manm Asanble Bendett pou efò enfatigab yo pou fè pwojè 
lwa sa a rive sou biwo gouvènè a, epi mwen vrèman rekonesan ke li te chwazi siyen l 
anvan Jounen Veteran yo. Se sitou ewo Purple Heart Nouyòk yo ki enspire m."  
  



Manm Asanble John T. McDonald III, RPh te deklare, "Mwen te fyè pou m te 
patwone lejislasyon sa a ki deziyen Nouyòk kòm yon Eta Purple Heart pou nou menm, 
antanke Nouyòkè, nou ka ansanm eksprime rekonesans nou anvè apeprè 1.8 milyon 
moun ki resevwa Purple Heart nan tout peyi a pou sakrifis ak kouraj yo. Mwen remèsye 
Gouvènè Hochul paske li siyen pwojè lwa enpòtan sa a epi pou sipò kontinyèl li bay 
veteran nou yo."  
  
Senatè Eta a, Dan Stec, te deklare, "Nou ta dwe rekonèt epi sipòte Veteran nou yo 
chak jou, pa sèlman nan Jounen Veteran yo. Pake pwojè lwa yo te siyen an, soti nan 
deziyen Nouyòk kòm yon eta kè mov rive nan elaji opòtinite travay pou veteran 
andikape yo ak pwoteje benefis veteran yo resevwa, kontribye anpil nan amelyore kalite 
lavi moun ki te sèvi nasyon nou an. Nou dwe militè nou yo yon dèt rekonesans ke nou p 
ap janm ka fin ranbouse. Men, nouvo lwa sa yo ede asire ke veteran Eta Nouyòk yo 
resevwa sipò ak resous sakrifis yo merite yo."  
  
Senatè Eta James Sanders Jr. te deklare, "Antanke yon veteran mwen menm ki te 
sèvi avèk fyète nan Kò Marin Etazini an, Jounen Veteran yo se lè nou onore moun ki te 
sèvi nan yon branch lame ameriken an (sis branch lame ameriken an se Lame tèrès, Kò 
Maen yo, Lamarin, Fòs Ame Ayeryen an, Fòs Espasyal la, ak Gad Kòt la) pou defann 
libète Etazini ke nou tout jwi. Mwen vle remèsye Gouvènè Kathy Hochul paske li siyen 
pwojè lwa sa yo ki pral amelyore lavi veteran nou yo ki merite sa a."  
  
Senatè Eta April N.M. Baskin, te deklare, "Veteran nou yo ak moun ki aktif kounye a 
enspire m pou m travay di chak jou pou onore Ameriken dezenterese sa yo. Okenn 
veteran pa ta dwe gen pwoblèm pou jwenn lojman, swen sante oswa asistans pou 
jwenn travay. 'Mèsi pou sèvis ou' ka sanble ak yon kliche, men santiman yo ankre nan 
rekonesans ki soti nan fon kè nou."  
  
Manm Asanble, Marianne Buttenschon te deklare, "Veteran nou yo te sèvi peyi nou 
an avèk devouman ak sakrifis. Kounye a, li enperatif pou nou onore sèvis sa a lè nou ba 
yo resous eta ak sipò ki nesesè pou siksè yo alavni. Jodi a ka Jounen Veteran yo, men 
rekonesans nou pou ewo eta nou an ale pi lwen pase sa, pou mwen chak jou se 
Jounen Veteran yo. Mwen vle remèsye Gouvènè a paske li siyen lejislasyon sa a pou 
sipòte veteran nou yo."  
  
Manm Asanble Christopher Eachus te deklare, "Antanke manm komite Afè Veteran 
yo ak reprezantan Asanble National Purple Heart Hall of Fame nan New Windsor, 
mwen fyè pou selebre siyati pake lejislatif Jounen Veteran sa a. Nouvo lwa sa yo pral 
elaji opòtinite pou veteran andikape yo, pwoteje benefis veteran nou yo kont vòlè 
malonèt, epi onore yo kòmsadwa lè yo deziyen Nouyòk kòm yon eta Purple Heart. Nou 
p ap janm ka fin ranbouse dèt nou genyen ak veteran nou yo nèt, men gras a Gouvènè 
Hochul ak kòlèg mwen yo nan lejislati a, nou ka kontinye gen Nouyòk k ap pran devan 
pou ba yo respè yo merite a."  
  
Manm Asanble Paula Elaine Kay te deklare, "Antanke manm Komite Asanble a sou 
Afè Veteran yo, mwen fyè pou m kanpe avèk veteran yo nan konte Sullivan ak Orange 



ak nan tout Eta Nouyòk. Veteran nou yo merite pi bon nan tout bagay, epi jodi a n ap fè 
yon pa nan bon direksyon an pou asire yo gen tout opòtinite pou reyisi nan lavi sivil la. 
Mwen vle pou chak moun ki te sèvi peyi sa a jwenn yon travay, pwoteksyon, epi 
apresyasyon. Nou genyen toujou yon wout ki long devan nou, men jodi a nou afime 
piblikman angajman nou anvè travay enpòtan sa a. Mwen remèsye Gouvènè Hochul 
dèske li siyen pwojè lwa sa yo an lwa jodi a."  
  
Manm Asanble Tommy John Schiavoni te deklare, "Pandan tout listwa nou, 
Nouyòkè yo te pwouve tèt yo kòm vrè ewo Ameriken nan defans kiyès nou ye antanke 
pèp, libète nou, ak Konstitisyon nou an. Chak ane, nou rekonèt veteran yo atravè peyi a 
nan dat 11 novanm nan pou nou rekonesan pou tout moun ki sèvi pou pwoteje ak 
defann Etazini ak alye li yo. Pake lejislasyon sa a ki fèk siyen an se jis yon fason Eta 
Nouyòk ka ede moun ki te riske tout bagay pou sèvi nasyon nou an. Mwen felisite 
Gouvènè Hochul ak kòlèg mwen yo nan Lejislati a paske yo te pèmèt inisyativ sa yo rive 
nan liy final la, epi antanke manm Komite Veteran Asanble a, mwen fyè pou m defann 
Veteran Nouyòk yo."  
  
Manm Asanble Chris Burdick, te deklare, "Nan Nouyòk, n ap montre ke nou pa 
sèlman rekonesan anvè veteran nou yo, men tou ke nou sipòte yo. Pwojè lwa sa yo se 
yon pa nan bon direksyon an tèm anplwa, pwoteksyon ak apresyasyon. Veteran nou yo 
merite plis pase sa y ap resevwa kounye a, epi Nouyòk angaje pou chanje sa. Anpil 
remèsiman pou Gouvènè Hochul ak moun ki te patwone pwojè lwa sa yo."  
  
Manm Asanble Stephen Hawley te deklare, "Pandan n ap onore kouraj ak sakrifis 
gason ak fanm brav nou yo ki an inifòm nan Jounen Veteran sa a, mwen fyè pou m 
kanpe dèyè yon lejislasyon ki pa sèlman rann omaj ak sèvis yo, men ki bay bon rezilta 
tou. Pwojè lwa tankou sa yo, ki ogmante opòtinite travay pou veteran andikape yo epi 
pwoteje ewo nou yo kont vòl pansyon ak pratik fwod, asire ke rekonesans Nouyòk la 
mache ak aksyon. Anplis de sa, lè nou deziyen Nouyòk kòm yon Eta Purple Heart, nou 
reyafime pwofon respè nou pou moun ki te blese pandan y ap defann libète nou. 
Veteran nou yo te bay tout sa yo kapab pou nasyon sa a. Se devwa nou pou nou bay 
an retou lè nou asire yo ke yo gen opòtinite, pwoteksyon ak rekonesans yo merite a."  

